
Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara.   

Naalakkersuisunut apeqqutit:   
1. Attuumassuteqannginnermik periuseq (armslængde princip) Naalakkersuisut 

aktiaatileqatigiiffinnik tamakkiisumik ilaannakortumilluunniit 

namminersorlutik oqartussanit piginneqartunut tunngatillugu 

aalajangersimasunik sunik malitseqarpa, tassani Greenland Airports 

ilanngullugu?   
2. Naalakkersuisut piginnittutut ingerlatseqatigiiffinni namminersorlutik 

oqartussanit pigineqartunit sullissinerup naammaginanngitsunik   
akuersaarneqarsinnaanngitsunillu qisuariarnatik akuersaarnissaannik, 

Naalakkersuisut attuumassuteqannginnissamik paasinninnerannik 

malitseqarpa?   
3. Namminersorlutik oqartussat ingerlatseqatigiiffittut pigisaanni sullissineq 

ingerlatsinerluunniit Naalakkersuisut piginnittutut inuiaqatigiinnulluunniit 

isiginiagassanut, Namminersorlutik Oqartussat piginnittuunerannut 

tunngaviusumut naammassinninngippat, Naalakkersuisut  
attuumassuteqannginnissap sinaakkutaata iluani qisuariarnissamut sunik 

periarfissaqarpat?   
4. Attuumassuteqannginnissaq illuatungaanilu Naalakkersuisut eqeersimaartumik 

piginnittuunermik ingerlatsinissamut pisussaaffiata killinga Naalakkersuisut 

isumaat naapertorlugu sumiippa?   

(Inatsisartunut Ilaasortaq Nivi Rosing, Inuit Ataqatigiit)   

Tunngavilersuut:   
Ingerlatseqatigiiffiit Namminersorlutik Oqartussanit pigineqartut innuttaasut ulluinnaannut 
inuiaqatigiillu ingerlanneqarnerannut annertuumik pingaaruteqartunik atuuffinnik arlalinnik 
isumaginnipput.   
   
Qaammaterpaalunni, Greenland Airports Nuummi ingerlanera naammaginanngilaq. Air 
Greenland-ip ulluinnarni ingerlaneranut timmisartunut ilaasunut hunnorujulikkaanut 
kingulerluttarpoq.   
   

Sulisut ullut tamarluinnaasa sukataarlutik ilungersorlutillu suliartortarput, taamaammat 
eqqarsarnarsivoq suminngaanniit ingerlanerlunneq tunngaveqarnersoq.   
   
Attuumassuteqannginnissamik periuseq (armslængdeprincip) Naalakkersuisut piginnittutut 
ingerlatseqatigiiffiillu siulersuisuisa pisortaasalu akisussaaffiinik erseqqissumik agguaassinissaq 
qulakkeerniarlugu pingaaruteqarpoq. Periuserli Naalakkersuisut piginnittutut Namminersorlutik 
Oqartussat ingerlatseqatigiiffianni annertuumik ataavartumilluunniit ajornartorsiuteqarnermut 
isummernaveersaarnissamut tunngavilersuutitut atorneqartariaqanngilaq.   
   

Naalakkersuisut ingerlatseqatigiiffinnut eqeersimaartumik piginnittuuneq ingerlallugulu 
pingaarnertut sinaakkutinik anguniakkanillu isummerfiginnittassasut, peqatigisaanik 
Naalakkersuisut piginnittuunermut politikianni allassimavoq.   

Taamaammat attuumassuteqannginnermik periutsip ulluinnarni qanoq isumaqarnera, 
periarfissallu suut kiisalu innuttaasut sullissinerup pitsaassusaanik pissutsinilluunniit allanik 
naammaginartutut isigineqanngitsunut tunngatillugu Naalakkersuisut piginnittutut sunik suli 
akisussaaffeqarnerisa qulaajaavigineqarnissaa kissaatitaara.   
   

Apeqqutit ullut suliffiusut qulit ingerlaneranni allakkatigut akineqarnissaat kissaatigaara.   

